
Куян һәм бүре
(әкият)
   Борын-борын заманда яшәгән ди,якын дуслар. Ул куян һәм бүре булган. Алар бер-берсен кыерсытмаганнар, киресенчә,бер-берсен хөрмәт итеп яшәгәннәр.

   Көннәрдән бер көнне бу якын дуслар очрашканнар.Бүре куянга сәер генә карый да,әйтә:

Куян дус,ник син җәен соры тунда, ә кышын ак төстә? Менә минем дә шушы тылсымлы туныңны киеп карыйсым килә,-дигән бүре.

· Ярый, дускай, мин сиңа биреп торырмын үземнең тунымны, әмма син миңа үзеңнекен бирерсең,-дигән куян.

   Бу дуслар икесе дә шушы карарга килгәннәр һәм шул ук минутта туннары белән алмашканнар. Хәзер инде усал соры бүре куркак куянның тунында иде.
    Кояш бата. Табигать алсу төскә төренгән. Менә дусларның берсе-куян өенә кайта. Өйдә аны хатыны һәм балалары көтә иде, ләкин алар аннан кача башлыйлар. Ә куян моны аңламый, якыннарының аннан качуын.

   Бүре шулай ук өенә кайткан. Әмма аның якыннары аннан качмаган,ә аны ашарга телиләр, ди. Бүре качып котылган. 

   Бүре куянга йөгереп барган һәм әйткән:
·  Бир миңа туңымны, синең туның начар, -ди.
   Шуннан бирле аларның дуслыклары беткән, ди.
Гадел патша

(әкият)

    Борын-борын заманда, биек таулар, куе урманнар артында бик матур бер патшалык булган. Бу патшалык белән  зирәк, акыллы, кешелекле, гадел патша идарә иткән. Патшалыкта халык бик яхшы һәм бай яшәгән. 

   Патша үзе генә өч ул үстергән. Ул  аларны кыю, көчле, кешелекле һәм гадел итеп тәрбияләргә тырышкан. Үзеннән соң да лаеклы гадел алмаш калдырасы килгән. Өч улының кайсыларын башка патшалыкка җибәреп, кайсын үз урынына алмаш итеп калдырырга икәнлеген ул белмәгән. Шуңа күрә дә улларын сынап карыйсы килгән. 

    Көннәрдән беркөнне улларын янына чакырып китергән дә: 

-Балалар, мин сезнең өчегезгә өч патшалык бүләк итәм. Бер ел эчендә кайсыгызның патшалыгы иң көчле, иң бай була, шуны үземнең тәхетемә алмашчы итеп калдырам ,-дигән. 

    Малайлар өчесе өч якка үз патшалыкларына юл тотканнар. Олы малай иң беренче эш итеп патшалыктагы мал-мөлкәтне барлап чыккан. Халыкны көн дими, төн дими эшләтеп, патша казнасына алтын-көмеш җыйган, зур итеп гаскәр туплаган һәм якын-тирә патшалыкларны гаскәрен җибәреп талый башлаган. 

   Уртанчы малай да тик ятмаган. Халкына зур итеп салым салдырган, кешеләрне алдап  бушлай эшләтеп, патшалыгын ныгыткан, каршы килгән кешеләрне  җәза белән куркыткан. 
   Төпчек малай зур патшалыкны күреп шаккаткан.  Әле аның мондый зур мөлкәт белән идарә иткәне юк иде бит. Ул иң беренче эш итеп халык арасына чыккан. Аларның яшәешләре, көнкүрешләре белән кызыксынган. Халык аңа үзләренең моң-зарларын сөйләгәннәр, тормышларыннан зарланганнар. 

Тамаклары тук, өсләре бөтен булса, патшага көчләрен җәлләмичә хезмәт итәргә әзер булуларын житкергәннәр. Яшь патша халкын ашлы, өс-башлы иткән. Казнадагы алтын-көмешне җәлләмәгән, ярлылар өчен тораклар төзеткән, эшсезләр өчен эш урыннары булдырган. Кешеләр дә көчләрен  кызганмыйча  яшь патшага хезмәт иткәннәр.    

    Бер ел сизелми дә узып киткән. Патша, улларының хезмәтен күрергә дип патшалыкларга юл тоткан. Иң беренче ул олы улының патшалыгына килгән. Патшалык зурайган, матурайган, казна да алтын-көмеш белән тулы икән. Малай әтисе янында күкрәк киереп тырышлыгы белән мактанган. Уртанчы ул патшалыгында да шулай ук байлык икән. Ул да әтисе янында башын югары тотып мактанган. Патша ике улын ияртеп, төпчек малай патшалыгына килгән. Сарайлар матур,тез, патшалык чәчәк аткан, казнадагы алтын-көмеш кенә әзрәк, ди. Ике олы малай: 

-Ел буе җыйган байлыгың шулмыни?- дип энеләреннән көлгәннәр. Малай башын түбән игән. 

   Әтиләре өч патшалыкның да халкы белән күрешкән. Олы малай патшалыгының халкы ач, өсте ялангач, көч-хәл белән сөйләшәләр икән. Уртанчы патшалыкта да шулай ук: кешеләр талчыкканнар, тамаклары ач, йорт-җирләре җимерек, ди. Патша төпчек патшалыгының халкы янына килгән. Кешеләрнең тамаклары тук, йортлары җитеш, җир җимертеп эшләп йөриләр икән. Үзләренең патшаларына рәхмәт укып, дан җырлаганнар. 

Патша өч улын чакырып китергән дә болай дигән: 

-Өчегезнең дә патшалыкларыгыз җитеш, бай, ләкин  патшалыкның иң зур байлыгы ул- халык.  Бары тик тугры халкың булганда гына  патшалык яши, чәчәк ата. 

Халкыңның тамагы ач, өсте ялангач, тормышы ярлы икән, димәк патша идарә итә белми булып чыга. Патша кыю, батыр, тырыш кына түгел, ә кешелекле һәм гадел дә булырга тиеш. Шундый сыйфатларга ия булган кеше генә үзенең патшалыгы өчен дә, халкы өчен дә идарәче була ала. Бары тик халкың югары бәяләсә генә, олыласа гына  син уңышка ирешә аласың.   Ә инде кайсыгыз минем алмашчы булуын үзегез дә аңлагансыздыр,улларым. 
Заһидуллина Лия Рөстәм кызы








